
Menekuni beberapa gubahan karya barisan penulis mutakhir, wilayah 
kesusasteraan Melayu dilihat terhubung agak akrab dengan kesusasteraan 
Jepun. Malah lebih awal sastera Melayu turut meraikan tulisan Yasunari 
Kawabata, Kenzaburo Oe atau Matsuo Bashao, dan akhir-akhir ini 
ditemukan nama Haruki Murakami. Nama terkini, Haruki Murakami, 
ternyata mempunyai pengaruh khas dalam gubahan karya penulis mutakhir 
terutamanya dalam kalangan penulis muda. Ia sama ada dikesan dalam 
tulisan mereka oleh pengkritik atau penulis memang mengakuinya sendiri 
termasuk dalam pengkisahan proses kreatif masing-masing. Menarik untuk 
mengetahui apakah pengaruh terpilih yang dibawa Haruki Murakami 
dalam jagat kepengarangan Melayu. Ia sama ada memberi kesan kepada 
teknik, alur naratif atau mungkin juga pada nilai khusus yang menyelinap 
masuk antara baris-baris teks nukilan penulis muda berkenaan.

Pemerhatian ini antara yang diperoleh daripada penelitian kurang lebih 
setahun menerusi geran Yayasan Sumitomo 2020 (SK-2021-008 Haruki 
Murakami and the Influence on Malay Literature). Antara persoalan 
yang dikemukakan adalah tentang sebab-sebab Haruki Murakami begitu 
masyhur dalam kalangan pengarang muda kesusasteraan Melayu. Ia 
turut memerikan sejauh mana bentuk pengaruh karya Haruki Murakami 
terhadap kesusasteraan Melayu. Edaran soal selidik, penulisan proses 
kreatif dan tulisan kritikan terhadap para penulis berkenaan merupakan 
bahan utama bagi mendapatkan ragam dan garis pengaruh yang mahu 
dilihat itu. 

Belahan pertama buku Haruki Murakami dalam Kesusasteraan 
Melayu ini terdiri daripada beberapa tulisan yang bersifat kritikan terhadap 
hasil karya kesusasteraan Melayu. Ia memperlihatkan adanya Haruki 
Murakami dalam nukilan Roslan Jomel, Juri Durabi dan Zainal Rashid 
Ahmad. Tulisan kritikan begini memberikan dimensi bandingan di antara 
kesusasteraan tempatan dengan kesusasteraan Jepun yang mempunyai 
sejarahnya yang tersendiri di Malaysia. Misalnya kepengarangan Haruki 
Murakami ketimbang gubahan novel Anwar Ridhwan. Kerja bandingan 
ini antara lain juga memperlihatkan kedudukan sastera Melayu yang 
diwakili penulis mutakhir. Mereka membawakan wajah terkini sastera 

Melayu; menafsir banyak segi dan permukaan yang dibentangkan secara 
realiti dan cuba membaurnya dengan kreatif dalam lapis imaginasi malah 
melepasi garis realisme magis. 

Seterusnya belahan kedua himpunan catatan ini merupakan 
pengakuan beberapa penulis seperti Lokman Hakim, Roslan Jomel, 
Ruhaini Matdarin, Rebecca Ilham dan Jasni Matlani; antara yang mengisi 
dampak pengaruh kepengarangan Haruki Murakami. Mereka bercakap 
tentang titik perkenalan dengan Haruki Murakami, membaca karyanya 
dan bagaimana pula kemudian hasil tulisan mereka menerima pantulan 
daripada novel atau cerpen, malah biografi sasterawan ini. Menarik 
juga himpunan catatan ini antaranya memperkatakan proses kreatif 
para penulis yang ditumpukan secara tidak langsung. Buku seperti ini 
agak kurang dalam pasaran Malaysia, dan pastinya ia dapat membantu 
merancakkan bentuk penulisan berkenaan. Ia sangat membantu calon 
penulis untuk mempelajari kaedah membangunkan plot, watak, latar dan 
gaya pengucapan yang lebih eksperimental sifatnya. Calon atau penulis 
muda juga dapat menumpang semangat untuk berkarya daripada jalan 
kepengarangan para penulis yang banyak menerima pengiktirafan sastera 
ini. Mereka juga pada masa yang sama serentak dapat belajar dari susuk 
pengarang berpengaruh dalam melanggar banyak sempadan naratif dan 
geografi seperti Haruki Murakami. 

Karya Murakami melapangkan bukaan jendela khalayak dengan 
cogan “cerita pendek adalah catatan harian yang indah.” Jiwa manusia 
kontemporari yang gelisah dengan kesendengan terhadap keterasingan 
sosial yang didepani setiap hari khasnya dalam pusaran golongan 
marginal. Bagaimana ia kemudiannya diungkapkan menerusi tulisan yang 
mempamerkan dampak Haruki Murakami dalam kesusasteraan Malaysia. 
Kita lebih dimengertikan mengapa semua ini berlaku dalam keriuhan 
pembangunan materi dan sering meninggalkan jauh di belakang nilai-nilai 
manusiawi. Kepada Penerbit UKM, terima kasih atas dukungan penerbitan 
buku ini menerusi Dana Penerbitan Buku (DPB-2023-053). Terima kasih 
meraikan terus kesusasteraan. 

Selamat membaca!

